
devIstutiH by viShNu

ವಿಷ್ಣುನಾ ಕೃತಾ ದೇವೀಸ್ತುತಿಃ

(ದೇವೀಭಾಗವತತಃ)
ವಿಷ್ಣುರುವಾಚ .

ನಮೋ ದೇವಿ ಮಹಾಮಾಯೇ ಸೃಷ್ಟಿಸಂಹಾರಕಾರಿಣಿ .

ಅನಾದಿನಿಧನೇ ಚಂಡಿ ಭುಕ್ತಿಮುಕ್ತಿಪ್ರದೇ ಶಿವೇ .. 40..

ನ ತೇ ರೂಪಂ ವಿಜಾನಾಮಿ ಸಗುಣಂ ನಿರ್ಗುಣಂ ತಥಾ .

ಚರಿತ್ರಾಣಿ ಕುತೋ ದೇವಿ ಸಂಖ್ಯಾತೀತಾನಿಯಾನಿ ತೇ .. 41..

ಅನುಭೂತೋ ಮಯಾ ತೇಽದ್ಯ ಪ್ರಭಾವಶ್ಚಾತಿದುರ್ಘಟಃ .
ಯದಹಂ ನಿದ್ರಯಾ ಲೀನಃ ಸಂಜಾತೋಽಸ್ಮಿ ವಿಚೇತನಃ .. 42..
ಬ್ರಹ್ಮಣಾ ಚಾತಿಯತ್ನೇನ ಬೋಧಿತೋಽಪಿ ಪುನಃ ಪುನಃ .
ನ ಪ್ರಬುದ್ಧಃ ಸರ್ವಥಾಹಂ ಸಂಕೋಚಿತಷಡಿಂದ್ರಿಯಃ .. 43..
ಅಚೇತನತ್ವಂ ಸಂಪ್ರಾಪ್ತಃ ಪ್ರಭಾವಾತ್ತವ ಚಾಂಬಿಕೇ .

ತ್ವಯಾ ಮುಕ್ತಃ ಪ್ರಬುದ್ಧೋಽಹಂ ಯುದ್ಧಂ ಚ ಬಹುಧಾ ಕೃತಂ .. 44..

ಶ್ರಾಂತೋಽಹಂ ನ ಚ ತೌ ಶ್ರಾಂತೌ ತ್ವಯಾ ದತ್ತವರೌ ವರೌ .

ಬ್ರಹ್ಮಾಣಂ ಹಂತುಮಾಯಾತೌ ದಾನವೌ ಮದಗರ್ವಿತೌ .. 45..

ಆಹೂತೌ ಚ ಮಯಾ ಕಾಮಂ ದ್ವಂದ್ವಯುದ್ಧಾಯಮಾನದೇ .

ಕೃತಂ ಯುದ್ಧಂ ಮಹಾಘೋರಂ ಮಯಾ ತಾಭ್ಯಾಂ ಮಹಾರ್ಣವೇ .. 46..

ಮರಣೇ ವರದಾನಂ ತೇ ತತೋ ಜ್ಞಾತಂ ಮಹಾದ್ಭುತಂ .

ಜ್ಞಾತ್ವಾಹಂ ಶರಣಂ ಪ್ರಾಪ್ತಸ್ತ್ವಾಮದ್ಯ ಶರಣಪ್ರದಾಂ .. 47..

ಸಾಹಾಯ್ಯಂ ಕುರು ಮೇ ಮಾತಃ ಖಿನ್ನೋಽಹಂ ಯುದ್ಧಕರ್ಮಣಾ .

ದೃಪ್ತೌ ತೌ ವರದಾನೇನ ತವ ದೇವಾರ್ತಿನಾಶನೇ .. 48..

ಹಂತುಂ ಮಾಮುದ್ಯತೌ ಪಾಪೌ ಕಿಂ ಕರೋಮಿ ಕ್ವ ಯಾಮಿ ಚ .

ಇತಿ ಶ್ರೀದೇವೀಭಾಗವತೇ ಪ್ರಥಮಸ್ಕಂಧೇ ನವಮಾಧ್ಯಾಯಾಂತರ್ಗತಾ
ವಿಷ್ಣುನಾ ಕೃತಾ ದೇವೀಸ್ತುತಿಃ ಸಂಪೂರ್ಣಾ .

